
POSITIONS OF AKYMET BAITURSYNOV IN RELATION 
TO PRIMARY SCHOOL

Abstract. XXI century of improving the education system. There is a lot of 
information and it is accessible. Now its systematization is becoming one of the 
urgent tasks. The article examines the meaning and consistency of the primary 
education system. If a person is the main lever for the development of society, 
then the upbringing of this person begins in primary school. The main task of the 
education sector is to transform an educated person into a person with developed 
creative potential, capable of implementing innovative initiatives and managing 
their activities. Based on this problem, methods of theoretical analysis, methods 
of researching teaching practice, methods of assessment, reasoning, analysis and 
comparison of the practice of developed countries were used. At the stage of the 
indicated methodological justifications, the following are considered: the formation 
of the primary education system, the justification of the disciplines studied, the 
implementation of the educational process, and a description of the result is given.

The content of the article analyzes the history of the education system in Kazakh 
society and the pedagogical positions of Akymet Baitursynuly on issues of primary 
school. Also, the education system of Kazakhstan is compared with the primary 
education systems of other developed countries, such as Japan, Turkey, South Korea 
and Finland. The fact that the positions, opinions and conclusions of the teacher 
of the nation Akymet Baitursynuly regarding primary school are relevant and 
applicable today is assessed from the modern level of science and justified from 

a linguistic point of view. It has been proven that the number of subjects taught in 
modern primary schools does not meet the standards of developed countries.

The final part of the article takes into account the advantages and disadvantages 
of school education systems in developed countries, compares the positions of 
domestic teachers regarding primary school with the existing system today, and 
proves their advantages.

Keywords: methodology, primary school, world experience, Akymet 
Baitursynuly, education system

АҚЫМЕТ БАЙТҰРСЫНҰЛЫНЫҢ БАСТАУЫШ МЕКТЕПКЕ 
ҚАТЫСТЫ ҰСТАНЫМДАРЫ

Қапалбек Бижомарт Сейсенбекұлы – филология ғылымдарының кандидаты, Мемлекеттік 
тілді дамыту институтының атқарушы директоры, Алматы, Қазақстан, Е-mail: zhomart_til@mail.
ru, https://orcid.org/0000-0002-0679-1304;

Аннотация. XXI ғасыр білім беру жүйесін жетілдіру ғасыры. Ақпарат көп 
және қолжетімді. Енді оны жүйелеп беру өзекті мәселелердің біріне айналып 
отыр. Мақалада бастауыштың білім жүйесінің маңыздылығы мен реттілігі 
қарастырылады. Қоғамның дамуының басты тұтқасы адам болса, сол адамның 
білімді болуы бастауыштан бастау алады. Бiлiм  беру  саласының  негiзгi  
мiндетi – білімді  тұлғаны  шығармашылық  әлеуеті  қалыптасқан, жаңашыл 
бастамаларды жүзеге асыра алатын, өз іс әрекетін басқара алатын адамға 
айналдыру. Осы мәселе негізінде теориялық талдау әдістері, педагогикалық 
тәжірибені зерттеу әдістері, бағалау, пайымдау тәсілдері, дамыған елдердің 
тәжірибелерін талдау, салыстыру әдістері қолданылды. Аталған әдістемелік 
негіздемелердің кезеңінде: бастауыш білім жүйесін қалыптастыру, оқытылатын 
пәндерді негіздеу, оқу үдерісін жүзеге асыру қарастырылып,  жүргізілген 
нәтиже барысында сипаттама беріледі. 

Мақаланың мазмұнында қазақ қоғамындағы білім жүйесінің тарихы мен 
Ақымет Байтұрсынұлының бастауыш сыныпқа қатысты педагогикалық 
ұстанымдары талданады. Сондай-ақ, Қазақстанның білім жүйесі басқа да 
дамыған Жапония, Түркия, Оңтүстік Корея, Финляндия мемлекеттерінің 
бастауыш білім беру жүйелерімен салыстырмалы талданады. Ұлт ұстазы 
Ақымет Байтұрсынұлының бастауыш мектепке қатысты ұстанымдары, 
айтқан пікірлері, тұжырымдарының бүгінгі күні де өзекті, қолдануға 
жарамды екендігін ғылымның бүгінгі деңгейінен бағалап, лингвистикалық 
тұрғыдан негізделеді. Қазіргі бастауыш мектепте оқытылатын пәндер саны 

әлемдегі дамыған елдермен салыстырғанда солардың стандарттарына сәйкес 
келмейтіндігі дәлелденеді.

Мақаланың қорытынды бөлімінде дамыған мемлекеттердің мектептегі 
білім беру жүйелерінің артықшылықтары мен кемшіліктері ескеріліп, ұлт 
ұстазының бастауышқа қатысты ұстанымдары бүгінгі қолданыстағы жүйемен 
салыстырылып, артықшылықтары дәлелденеді.  

Түйін сөздер: методика, бастауыш сынып, әлем тәжірибесі, Ақымет 
Байтұрсынұлы, білім беру жүйесі.

Мақала 2023-2025 жылдарға арналған ғылыми және (немесе) ғылыми-
техникалық жобалар бойынша гранттық қаржыландыру аясында жазылды. 
Зерттеуді Қазақстан Республикасы Ғылым және жоғары білім министрлігінің 
Ғылым комитеті қаржыландырды (AP19676971).

Аннотация. XXI век – век совершенствования системы образования. 
Информации много, и она доступна. Сейчас ее систематизация становится одной 
из актуальных задач. В статье рассматривается значение и последовательность 
системы начального образования. Если человек является основным рычагом 
развития общества, то воспитание этого человека начинается с начальной 
школы. Основная задача сферы образования-превратить образованную 
личность в человека с сформированным творческим потенциалом, способного 
осуществлять новаторские инициативы, управлять своей деятельностью. На 
основе этой проблемы были использованы методы теоретического анализа, 
методы исследования педагогической практики, методы оценки, рассуждения, 
анализа и сравнения практики развитых стран. На этапе указанных 
методических обоснований рассматриваются: формирование системы 
начального образования, обоснование изучаемых дисциплин, реализация 
учебного процесса, дается характеристика в ходе проведенного результата.

В содержании статьи анализируется история системы образования в 
казахском обществе и педагогические позиции Акымета Байтурсынулы 
по вопросам начальной школы. Также систему образования Казахстана 

сравнивают с системами начального образования других развитых стран, таких 
как Япония, Турция, Южная Корея и Финляндия. Тот факт, что позиции, мнения 
и выводы учителя нации Акымета Байтурсынулы относительно начальной 
школы актуальны и применимы и сегодня, оценивается с современного уровня 
науки и обоснован с лингвистической точки зрения. Доказано, что количество 
предметов, преподаваемых в современных начальных школах, не соответствует 
стандартам развитых стран мира.

В заключительной части статьи учитываются преимущества и недостатки 
систем школьного образования развитых стран, сравниваются позиции 
отечественных учителей относительно начальной школы с существующей 
сегодня системой, доказываются их преимущества.

Ключевые  слова: методика, начальная школа, мировой опыт, Акымет 
Байтурсынулы, система обучения.

Кіріспе. Кез келген мемлекеттің биіктен көрінуі, дамуы сол мемлекеттің 
халқының біліміне байланысты. Ал егерде мемлекетте хат танымайтын, 
оқымаған жұрт көп болса, ол мемлекеттің дамуын тежейді. Білімнің басы – 
баланы оқытудан, оның сипатын алудан басталады. «Тәрбие – тал бесіктен» деп 
бекер айтпаған дана халқымыз. Білімнің іргетасын бастауыш мектеп құрайды. 
«Адамға тіл, құлақ, қол қандай керек болса, бастауыш мектепте үйренетін 
білімдер де сондай керек» (Байтұрсынұлы, 1914 а).

XIX-XX  ғасырларда қазақ халқының сауат ашып білім алуы екі түрлі 
(діни, зайырлы) бағытта жүрді. Бірі – медреселер болса, екіншісі – орыс-қазақ 
мектептері. XIX ғасырдың орта тұсына дейін қазақ балалары медреселер мен 
мектептерде діни, яғни мұсылманша білім алды. Олар молдалардан білім алды. 
Оқу ақылы түрде, ата-аналарының қаржысы есебінен жүріп отырды. Сонымен 
қатар, халық арасында медреселердің беделі жоғары болды. Медреселерде 
молдалар мен мектеп мұғалімдерін даярлайтын еді. Медреселер мешіт 
жанында және уездік қалаларда орналасты. 

Медресе шәкірттері ислам дінінің негіздері бойынша бастауыш білім алумен 
қатар философия, математика, медицина, тарих, тіл білімі (лингвистика) және 
астрономия пәндері туралы да мағлұмат алды. 1870 жылдан бастап патша 
үкіметі халықты орыстандыру саясатының негізінде медреселерде орыс тілін 
міндетті пән ретінде енгізді. Халықтың мұсылмандық білім алуына қарсы 
болған үкімет 1850 жылдары отаршыл әкімшілдіктің төменгі сатысында 
отыратын тілмаштар мен хатшылар даярлайтын қазақ балаларын оқытатын 7 
жылдық арнаулы мектеп ашты. Ең басында, діни пәндер оқытылса, кейінен 
орыс тарихы, тілі, орыс грамматикасы, географиясы, математика оқытыла 
бастады. 

Патша үкіметінің орыстандыру саясатының негізінде Ақмола, Семей 
облыстарындағы орыс-қазақ мектептеріне арнап халық ағарту министрлігі 
ереже қабылдаған еді. Ереже бойынша: 

1) ауылдық мектептер болыстық немесе екі кластық орыс-қазақ мектептердің 
құрамдас бөлігі ретінде болуы керек;

2) ауылдық мектептер барынша қазақ халқының тұрмыс-тіршілігіне сай, 
яғни мектеп жабдықтары көшіп–қонуға ыңғайлы болуы керек;

3)  оқу мерзімі қазаннан сәуірге дейін және маусымнан қыркүйек айларына 
дейін жүрді, ал сәуір және қыркүйек демалыс айлары болып белгіленді;

 4)    оқу курсы және оқу пәндерінің бағдарламасы болыстағы 1 кластық 
мектеп бағдарламаларымен  сәйкес келуі керек (e-history.kz).

Сол кезеңдегі ауыл мектептері туралы Ақымет Байтұрсынұлы өзінің 
«Қазақ» газетінде жарияланған «Бастауыш мектеп» атты мақаласында: «Осы 
кезде қазақ балалары оқуды екі түрлі бастап жүр. Біреулері оқуды ауылдағы 
мектептерден бастайды, екіншілері ел ішіндегі орыс школасынан бастайды. 
Осы күнгі ауыл мекептерін мектеп деп айтарлық емес. Оқуға керек құрал жоқ, 
оқыта білетін мұғалімдер аз. Сонда да қазақша хат білушілердің проценті 
мұжықтардан жоғары. Алайық енді орыс школдарын: қазақ арасындағы орыс 
школдары ауылнай, волосной, екі класты школдар. Бұлардан бітіргендер ілгері 
оқымаса, онда жоқ болып, шала оқумен қалады. Бірінде оқуға керек құрал жоқ, 
тәртіп жоқ, мөлшер жоқ, жоспар жоқ. Екіншісінде, яғни орыс школдарында 
бұлардың бәрі бар. Бірақ сонысына қарай пайдасы аз. Сол школдар арқылы 
қазақ тілін жоғалтып, орыс тіліне түсіреміз дейді, қазақ тұтынып отырған араб 
әріпін алдырамыз дейді. Сол үшін әуелі балалар ана тілімен оқымай, орыс 
тілімен оқысын, ана тілімен оқыса да орыс әрпімен оқысын дейді»  деп жазған 
еді (Байтұрсынұлы, 1914 а). Байқағанымыздай, екі мектеп жүйесі де қазақ 
балаларын оқытуға сай келмеді, пайдасы аз болды.

Сондай-ақ, ұлт ұстазы өзінің еңбектерінде қазақ қоғамының аяғынан нық 
тұруы үшін, жастарымыз білімді болуы керек екендігін меңзейді.  «Жастардың 
оқу-тәрбие жұмысы түзелмей, жұрт ісі түзелмейді. Оқу ісін түзеуге көп 
нәрсе керек, оның бізде бұл күнде бірі де жоқ. Ай мен күндей, әмбеге бірдей 
білім – көп ортасындағы мүлік, онан сыбаға ала алғандар алып жатыр, ала 
алмағандар құр қалып жатыр. Сол құр қалып отырғанның бірі – біздің қазақ» 
(Байтұрсынұлы, 2013) деп қамықты. Ұлт ұстазының білім жолындағы алғашқы 
қадамы тек ағартушылық болса, бірте бірте А.Байтұрсынұлы сол кездегі оқу 
үдерісіне талдау жасап, шешілмеген мәселелерін шешіп берді. Көрсетіп қана 
қойған жоқ, мәселені шешуге бел шешіп кірісті. 

Материалдар мен әдістер. Қарастырылып отырған мәселе дамыған 
мемлекеттердің білім жүйесімен салыстырылды. Осы тақырып аясындағы  алыс 
және жақын шетел ғалымдарының ғылыми-зерттеу жұмыстарына, Қазақстанда 
жүргізілген реформаларға шолу жасалып, зерделеу жұмыстары атқарылды. 
Талдаулардың нәтижесі бойынша тұжырымдар жасалды. Атап айтар болсақ, 
ұлт ұстазы Ақымет Байтұрсынұлының бастауыш сыныптың оқитын пәндері 
туралы айтқаны негізге алынды. Жұмыстың негізгі материалдары ретінде 
Ақымет Байтұрсынұлының «Бастауыш мектеп» (1914), «Оқу құралы» (1912), 
бастауыш мектептің 1, 2, 3-жылдық сыныптарына арналған «Тіл – құрал» 

(1914; 1915; 1923), «Сауаташқыш» (1926), «Тіл – жұмсар» (1928, 1929) атты 
оқу құралдары, еңбектері қарастырылды. Ал әдістер ретінде  педагогикалық 
тəжірибені зерттеу əдістері, теориялық талдау, педагогикалық салыстырмалы 
зерттеу, байқау және бақылау әдістері, салыстармалы әдіс, педогогикалы-
психологиялық әдістер қолданылды.

Нәтижелер мен талқылау.
Жaһaндaну зaмaнындa кез келген мемлекеттің ең негізгі мaқсaты – 

ұлттық ерекшелігін сaқтaп оны дaмыту, сонымен қосa, әлемдік білім, ғылым, 
мәдениет кеңістігінде өзінің орнын aйқындaу. Ол үшін мемлекет өзге дaмығaн 
мемлекеттің озық тәжірибелерін зерттеу, өз кемшіліктерін түзетуі керек. Бұл 
білім жүйесіне де қатысты. Көптеген тәжірибелерді басынан өткізген, зерттеп, 
зерделеп қараған ұлт ұстазы қазақ халқының білімді болуы үшін таза қазақ 
мектебі керек екендігін баса айтады. Және оның нақты керек жүйесін жасап 
шығады. 

Жалпы салыстырмалы педагогикада салыстырудың бірнеше сатылары 
қолданылады: білім беру жүйесінің сандық критерийлері, сапалық, деңгейлік 
критерийлері және білім беру жүйесінің тиімділігі (Мұханбетжанова, 2011). 
Ал енді салыстармалы түрде талдау жасайтын болсақ, қазіргі  қазақ  мектебінің  
бірінші  сыныбына  әліппе/ана  тілі, математика, дүниетану, жаратылыстану, 
көркем еңбек, ағылшын, орыс тілі,  өзін өзі  тану,  дене  шынықтыру,  музыка,  
цифрлық  сауаттылық деген 12 пән оқытылады екен. Барлық пәндерге бөлінген 
сағат 742. Оның 96 сағаты әліппеге, 102 сағаты Ана тілі пәніне арналған. Бұдан 
байқағанымыз, ең керек деген пәннің өзін жарты жылдан бөліп оқытып жүрміз. 
Ал енді дамыған Жапон елінің білім жүйесімен салыстырсақ, бірінші сынып 
оқушыларына олар 850 сағат бөледі екен. Оның 442 сағаты жапон тілі мен 
математикаға бөлінген: 306 сағат – жапон тілі, 136 сағат – математика (Japan 
Living Guide, 2024). Біздегі әліппе мен ана тілі пәндерін қосып есептегенде 
198 сағат қана бөлінген. Бұл жапондардың бір ана тілі пәніне бөлген сағатына 
жетпейді. Бұл бірінші мәселе болса, екінші қаралатын мәселе бастауышта 
оқылатын пән санына байланысты. Жапондар  бірінші  сыныпта  сегіз-ақ  пән  
оқиды  екен:  жапон  тілі, математика,  тіршілік қауіпсіздік негіздері, музыка, 
еңбек, дене шынықтыру, адамгершілік сабақтары, сынып сағаты. Одан бөлек 
дамыған Оңтүстік Корея бірінші сыныпта 7 пән оқиды екен. Корей халқы үшін 
жақсы білім алу өте маңызды. Оның іргесін бастауыш сыныптан бастайды. 
Көп сағат бөлігін кәріс тілін үйренуге және ұлттық құндылықтарды бойына 
сіңіруге тырысады екен. Корей мемлекеттік әкімшілік органдары нақты бүкіл 
білім беру процесін ерте жастан бастап баланың және оның соңғы жылы 
жоғары сыныптарда бақылайды. Ең көп артықшылық математика, корей және 
ағылшын тілдері, нақты ғылымдар және қоғам туралы ғылымдар бойынша 
беріледі (Ministry of Education, 2023). Дене шынықтыру маңызды емес, оған 
аз көңіл бөлінеді, өйткені ол білім беру пәні емес деп саналады, оның салдары 
ретінде көптеген мектептерде тиісті спорттық құралдар жоқ. Оңтүстік Корея 
барлық білім беру мекемелерінде, бастауыш мектеп жоғары оқу орындарында 



202

Bulletin the National academy of sciences of the Republic of Kazakhstan

жоғары жылдамдықты Интернетке қол жеткізуді қамтамасыз еткен алғашқы 
ел. Бастауыш мектепте 7 жастан 13 жасқа дейінгі (“батыстық” 6 және 12 жылға 
сәйкес) балалар барады және 6 жыл оқиды. 

1 – кесте. Бастауыштағы пәндердің салыстырмасы. 
№ 0 сынып 1 сынып А.Байтұрсын-

ұлының 
ұсынған 
пәндері

Жапонияда 
оқытылатын 
пәндер

Оңтүстік 
Кореяда 
оқытылатын 
пәндер

1 Қарапайым 
математикалық 
ұғымдарды 
қалыптастыру

Әліппе/ 
Ана тілі

Оқу тілі Жапон тілі Корей тілі

2 Құрастыру Математика Жазу  Әлеуметтану Математика 
3 English Дүниетану Дін Математика Нақты ғылым 
4 Музыка Жаратылыстану Ұлт тілі Жаратылыстану Қоғам туралы 

ғылым
5 Аппликация Көркем еңбек Ұлт тарихы Тұрмыс Тілдер
6 Русский язык Ағылшын Есеп Музыка Бейнелеу өнері
7 Сурет салу Орыс тілі Жағрапия Көркем еңбек музыка
8 Қоршаған 

ортамен танысу
Дене шынықтыру Шаруа-кәсіп Дене тәрбиесі

9 Сауат ашу 
негіздері

Музыка Жаратылыс 
жайлы 

Отбасы 

10 Мүсіндеу Цифрлық 
сауаттылық

11 Қауіпсіз мінез-
құлық негіздері

12 Экология 
негіздері

13 Жаратылыстану 
14 Сөйлеуді 

дамыту
15 Драма 
16 Көркем әдебиет

Жоғарыдағы кестеде берілгендей Қазақстанда он пән оқытылады. Егер 
бірінші сыныпқа бөлінген сағат жағынан алып қарайтын болсақ, жапондардан 
біздікі кем. Ал пән саны жағынан көп болып тұр. Дамыған  Жапон және 
Оңтүстік Корей  елімен  салыстырсақ,  біздің білім  жүйемізде  керегі  жоқ  
артық  пәндер  көбейіп  кеткен.  Алдымен балаға бірінші керек білімді үйрету 
керек. Ұлт ұстазы бастауыш білім саясаттан, суық қолдан аулақ болуы керек 
деп, тек ана тілінде оқылатын пәндерді санап көрсеткен: оқу, жазу, дін, ұлт тілі, 
ұлт тарихы, есеп, жағрапия, шаруа-кәсіп, жаратылыс жайлы (Байтұрсынов, 
1912). Барлығы тоғыз пән. Қазіргі қолданыстағы он екі пәнмен салыстырғанда 
Ақаң ұсынған пәндер саны жағынан жапондарға жақын. Оларда сегіз пән 
болса, кәріс халқында жеті пән. Ал Ақымет Байтұрсынұлында тоғыз пән. 

Қазіргі қолданыстағы артық пәндер қайсы? Артық пәндер: бірінші өзге  тілдер  
(ағылшын  және  орыс  тілдері).  Өзге  тілдерді  бірінші сыныптан бастап оқыту 
жапондарда жоқ. Біздің кеңес кезіндегі оқу жүйемізде де болмаған. Мұны кім 
әкелді, түсініксіз. Қоғам, ата-аналар, тіл жанашырлары шулаған соң министрлік 
ағылшын тілін үшінші сыныптқа, орыс тілін екінші сыныпқа шегерді. Неге 
бірі – екінші сыныпқа, бірі үшінші сыныпқа шегерілді? Бұнда ғылыми негіз, 
оқу стратегиясы бар ма? Жоқ елді тыныштандыру үшін жасалған маневр ме?

Біздегі, қаптаған екі тану (дүниетану, жаратылыстану) пәндері жапондарда, 
кәрістерде жоқ.  Олар  жаратылыстану  пәнін  тек  үшінші  сыныптан  бастайды. 
Кеңес  кезінде  табиғаттану  деген  пәнді    біз  де  төртінші  сыныптан 
бастайтынбыз. Қазіргі дүниетану, жаратылыстану пәндерін ең құрығанда 
бірінші сыныпта барынша қысқарту керек қой (Қапалбек, 2020). Оңтүстік 
Корей елінің ортa білім беру жүйесінде «aғылшын тілі» 1-ші сыныптaн 12-
ші сынып aрaлығындa оқытылaды, бірaқ, Қaзaқстaнның білім беру жүйесінде 
оқытылaтын «aғылшын тілі» пәнінен aйырмaшылығы ондa aғылшын тілінің 
бірнеше түрлері бaр. Мысaлы: ағылшын тілі қарапайым деңгейі, aғылшын 
тілі ережесі, aғылшын коммуникaциясы, aғылшыншa жaзу, оқу, тыңдaу және 
т.б. Aғылшын тіліне aрнaлғaн оқу бaғдaрлaмaсы жaлпы мектепке aрнaлғaн 
оқу бaғдaрлaмaсының бір бөлігі ретінде жеке жaсaлынaды. Мемлекеттік ортa 
білім беру жүйесінде тек «aғылшын тілі» aғылшын тілде өткізіледі, aл бaсқa 
сaбaқтaр корей тілінде оқытылaды (Лим, 2007).

Біз өзіміздегі бастауыш білім жүйесін жетілдіру үшін өзге де дамыған 
елдердің білім жүйесіне тоқталдық. Финляндияда білім берудің негізгі бағыты 
тестілеуге емес, оқытуға бағытталған. 1-6 сыныптардағы пәндерге ана тілі мен 
әдебиеті, Екінші, ұлттық тіл, шет тілдері, математика, экология, дін, этика, 
тарих және қоғам (4 сыныптан бастап), музыка, бейнелеу өнері, қолөнер және 
дене шынықтыру пәндері қосылады. Сондай-ақ, мысалы, өнер және дағдылар 
пәндері бойынша элективті сабақтар қарастырылған. Сонымен қатар, әртүрлі 
пәндер арасындағы байланысты сақтайтын пәнаралық оқу модульдері бар 
және мектептер жылына кемінде бір рет бір модульді ұйымдастыруы керек 
(Kujala, et al., 2020). Түркия мектептерінде Бастауыш білім 6 жастан 14 жасқа 
дейінгі балаларды оқытуды қамтиды. Барлық ұлдар немесе қыздар үшін білім 
міндетті және мемлекеттік мектептерде тегін беріледі. Бастауыш білім беру 
мекемелерін аяқтаған соң бітірушілер бастауыш білім туралы диплом алады.  
Бірінші, екінші және үшінші сыныптарда төрт негізгі пән бар, атап айтқанда: 
түрік тілі, математика, Hayat bilgisi (сөзбе-сөз «өмір туралы білім» дегенді 
білдіреді) және шет тілі. Төртінші сыныпта «Хаят білгісі» жаратылыстану 
және қоғамтану пәндерімен ауыстырылады. Мектептерде шет тілін оқыту 
әртүрлі. Ең көп таралған тіл - ағылшын тілі, ал кейбір мектептерде ағылшын 
тілін емес, неміс, француз немесе испан тілдерін оқытады. Кейбір жекеменшік 
мектептер бір мезгілде екі шет тілін оқытады (Akinoglu, 2008). Біз Қазақстанда 
бастауышта шет тілі біреу ғана болуы керек және ол тек төртінші сыныптан 
бастап қосылуы тиіс деп есептейміз. Ал орта мектепте таңдау бойынша екі шет 

тіліне рұқсат беруге болады және орыс тілі де шет тілі қатарында таңдай пәні 
ретінде оқытылуы тиіс.  

Ақымет Байтұрсынұлы «Мектеп керектері» деген мақаласында қазаққа 
қандай мектептің керектігін, оған не қажет екенін ашып айтып, бұл бағыттағы 
мәселені дұрыс жолға қоя білуді негізгі міндет деп санады. Ең әуелі мектепке 
керегі – білімді, педагогика мен методикадан хабардар мұғалім, ал бала оқыту 
ғылымынан хабардар мұғалім – мектептің жаны, мұғалім қандай болса, мектеп 
сондай болады деді. Екінші, оқыту ісіне керек құралдар қолайлы және сайлы 
әрі жақсы болуы керек. Үшінші, мектепке керегі – жоспар (программа), онда 
үйрететін нәрселердің кесімі-пішімі болуы тиіс. Автор мұндай керектердің 
сол кезеңде ана тілімізде оқылатын мектептерде кемшін екенін, ал орыс 
мектептерінде мұғалімдер де, оқу құралдары да сайлы екенін атап көрсетеді 
(Байтұрсынұлы, 1914 b). Бастауыш мектепті оқытудағы ұлт ұстазының 
ұстанымдары еңбектерінде анық көрсетілген. 

А. Байтұрсынұлы қазақ баласы бастауыш мектепте қандай пәндер оқылуы 
керектігін және бастауыш мектеп тек қазақ тілінде болуы керектігін де 
айтқан. Бастауыш мектепте берілетін білімнің керек білім болуы керектігін 
де көрсеткен. Ұлт ұстазының бұл тұжырымдары бүгін білім жүйесінде көп 
айтылатын дүниетанымдық сипаттамалық деген ұғыммен толық сәйкес келеді. 
Біз әуелі елді түзетуді бала оқыту ісін түзетуден бастауымыз керек («Қазақша 
оқу жайынан»), Сауаттану – мылқауға тіл, саңырауға құлақ, соқырға көз 
бітіргенмен бірдей нәрсе («Ана тілінің әдісі») (Байтұрсынұлы, 1925).

Ұлт ұстазы бастауыш мектепке арнап оқу құралдарын да жазды («Оқу 
құралы» (1912, 1913, 1914), бастауыш мектептің 1, 2, 3-жылдық сыныптарына 
арналған «Тіл – құрал» (1914; 1915; 1923), «Әліппе – астары» (1913) 
(Байтұрсынұлы, 1913), «Әліб-бій», «Тіл – жұмсар» (1928, 1929). Сонымен 
қатар, ғалымның мектеп ұстаздарына арналған «Байаншы» көмекші құралы 
бір баспа табақ болып 1920 жылы жарыққа шықты. Бұл ұстаздың балаларды 14 
жыл бойы оқытқан тәжірибесіне сүйеніп жазған нұсқаулығы.

Ақымет Байтұрсынұлы пәнді оқыту бойынша да ұтқыр ойлар қолданған, 
«Ана тілінің әдісі» атты мақаласында ана тілін үйрету әдістерін былайша 
бөледі:

1) Кей әдістердің негізі қосу, жинау болады, барша ол негізді әдістер 
жалпылау (синтез) немесе жиылыңқы әдіс теп аталады.

2) Кей әдістердің негізі талдау, айыру болады. Ол негізді әдістердің бірі 
жалқылау (анализ) немесе айырыңқы әдіс деп аталады.

3) Кей әдістің негізінде қосу да, талдау да болады. Ондай әдістер жалқылаулы-
жалпылаулы немесе айырыңқы-жиылыңқы деп аталады (Байтұрсынұлы, 1914 с).

Яғни, ғалым үйренушіге дайын ақпаратты бергеннен гөрі, алдына қойылған 
мәселені зерттеуіне, талдауына және салыстыруына, ой толғауына және 
бағалауына мүмкіндік беру аса маңызды деп көрсетеді. Бұл категориялар қазақ 
тілін оқулықтарын құрастыруда да, сабақ әзірлемелерін жасауда да басшылыққа 
алғаны жөн.

Қорытынды.
Қорытa келгенде, әлемдік білім кеңістігіне толық интегрaциялaнуды мaқсaт 

еткен Қaзaқстaн ортa білім беру жүйесін, оны ішінде бастауыштағы білім 
жүйесін жетілдіру үшін ұлт ұстазы Ақымет Байтұрсынұлының ұстанымын 
қағида ретінде басшылыққа алуы керек. Шын мәнісінде, ғалым әр тілдің 
жетегінде жүрген қазақ жұртының төл жазуы – Әліпбиінің таңбасын түрлеп 
қана қойған жоқ, оны бастауыш мектептің сыныбында қалай оқытып, 
қалай үйретудің әдіс-тәсілдері қарастырылған арнайы оқулықтарды жазып 
шығарды. Сонымен қатар, мұғалімдерге қажетті көмекші нұсқаулықтарды 
да жазды. Осылайша қазақы танымдағы оқулықтар тұңғыш рет ғылыми 
жүйеленіп, қазақ тіл білімінің негізі болып қаланды. Кеңес үкіметі күш алып 
кеткен отызыншы жылдары ұлт ұстазының бұл құралдары оқу жүйесінен 
шығарылып, саясиланған оқулықтар келеді. Енді міне тәуелсіз мектеп білім 
басы бастауышын әдіскер ғалым А.Байтұрсынұлының ұстанымдарына, ұлттық 
арнаға әлі түсіре алмай жатыр. 

Қазіргі бастауыш мектепте оқытылатын пәндер саны әлемдегі дамыған 
елдермен салыстырғанда солардың стандарттарына сәйкес келмейді. Керісінше 
бастауышта қандай пәндер оқытылуы керек екендігін А.Байтұрсынұлы 
көрсеткен жобаға өте жақын келеді. Бастауышқа арнап типтік оқу 
бағдарламалары мен стандарттарын қайта түзеу кезінде ұлт ұстазының 
ұстанымдарын басшылыққа алу керектігі осы мақалада барынша дәлелденді.  

